
Bi destpêkirina Şerê Cîhanê yê Ye-
kemîn, bakurê rojhilatê Kurdistanê
gavbigav tê dagirkirin. Di sala
1915’an de dagirkeriya Ûris a li he-
remên Serhedê her diçe zêde dibe.
Di vê navberê de bi sedhezaran
ermen ji aliyê artêşa Osmanî û çek-
darên kurd, çerkez, tirk ve tên qetil-
kirin. Ji ber vê sedemê hêzên
ermen ên di nav artêşa Ûris de cih
girtine, dikin ku ji kurdan tolê hil-
girin; lewma eşîrên kurd neçar di-
mînin û dibin alîgirê dewleta
Osmanî.1 Li ser hewildanên Ebdu-
rezaq Bedirxanê alîgirê Ûris, se-
rekê alayên eşîra ertoşiyan derbasî
aliyê Ûris dibe, lê çend roj şûn
de li herêma Elbaqê ji aliyê “Te-
şkilat-ı Mahsusa” (îstixbarata
Jon Tirkan a hemdemî) ve tê ku-
ştin.2 Îttihatçî di van salan de
hewil didin ku êdî Kurdistanê bê
ermen û kurd bihêlin.
Di destpêka Şerê Cîhanê yê Ye-

kemîn de, dewleta Osmanî dixwaze
ji alayên eşîran baştir îstifade bike.
Bi vê armancê wan jinûve saz dike,
vê carê jî navê van alayan dike
“Alayên Îhtiyatî yên Siwarî” û wan
biArtêşa Çaremîn ve girêdide. Li
gor arşîvan, di wîlayeta Erziromê
de 5 alay li Xinûsê, 2 alay li Hesen-
qeleyê, 6 alay li Agiriyê, 2 alay li
Bazîdê; di wîlayetaWanê de 2 alay
li Erdîşê, 2 alay li Bêgiriyê, 2 alay
li Qelqeliyê, alayek li Elbakê,

alayek li na-
vendaWanê; di
wîlayeta Bitlîsê
de 2 alay li Mi-
lazgirê; di wî-
layeta
Dîyarbekirê de
alayek li Cizîrê,
alayek li Sêwe-
rekê, alayek li
Wêranşarê û 2
alay jî li Mêr-
dînê tên bicihki-
rin.3 Paşê bi
beşdarbûna te-
vahiya van
alayan, qolor-
diyek siwarî der-
dikeve holê ku
bajarên wek
Erdîş, Agirî,
Xinûs, Wêra-
nşar û Wanê
navendên vê
qolordiyê bûn.
Serleşkerên van
alayan serbazên
Osmanî bûn û
serekên eşîran

jî berdestiyê wan bûn.
Li ser dagirkirinaAgiriyê ya ji

aliyê Ûris ve, peywira vê qolordiya
ku ji Alayên Îhtiyatî yên Siwarî çê-
bûye dibe girtina xeta Xamûr-
Elajgirê (Zêdka).4 Dema ku şer li
hêla Erziromê dijwar dibe, Enwer
Paşa pêngava Sariqamûşê dide
destpêkirin, di encama vê pêngavê
de hema bibêje dewleta Osmanî ar-
têşa xwe winda dike. Nêzî 60 hezar
leşker li çiyayênAllahûekberî diqe-
risin û dimirin. Di nav wan de 5
hezar kes jî endamênAlayên Îh-
tiyatê yên Siwarî bûn. Piştî ku pên-
gav bi ser nakeve, wek leşkerên
artêşa Osmanî, endamên alayan jî
direvin û dibin firar. Ji aliyekî ve
mafdar bû ku dewletê tu tişt ne-
dabû wan, di destên wan de tenê ti-
vingên martînî yên bêkalîte hebûn,
heta cil û bergên wan jî ji kîsê wan
bûn. Li aliyê din, dewletê di bin
navê “seferberlîk”ê de ji eşîran her
tişt standibûn ku vê yekê jî debara

wan xistibû xetereyeke mezin.5 Lê
alay dîsa jî li ber xwe didin û li hin
deran bi ser dikevin. Mînak, serekê
alaya eşîra Cîbran a duyemîn Xalit
Begê Cibrî di şerê Hesenqelayê de
derbeyên giran li Ûris dixe û
lewma bi rutbeya “Albay”tiyê tê
teltîfkirin; Ebdulmecîd Begê Sîpkî
di şerê bi şûran de ji şanzdeh cihên
xwe birîndar dibe,6 lê dîsa jî Ûris
têk dibe. Di vî şerî de Ebdulmecîd
Beg topeke Ûris desteser dike ku
ev yek bûye mijara kilamên deng-
bêjan jî.7 Di van rojan da Qadir
Cemîl Paşa (ku wê demê zabit bû)
Ebdulmecîd Beg ziyaret dike û
dibe şahidê wan mercên xerab ên
ku alayên eşîra Sîpkan tê de bûn.
Heta wisa ku çawişekî ji artêşa Os-
manî ferman dide Ebdulmecîd
Begê ku rutbeya wî albay e.8 Kor
Huseyn Paşayê serekê alayên eşîra
Heyderî Ûris li Koprîkoyê dide se-
kinandin. MerûfAxayê serekê
alaya eşîra Bekiran li Geliyê Zîlan
dîsa pêşiya Ûris dibire ku heya
jiyana xwe ji dest dide. Alayên kur-
dan bi can û dil li hemberî Ûris şer
dikin. Dizanin ku dema dîl bikevin,
fedaiyên ermen ên di nav artêşa
Ûris de cih digirin wê ji wan
heyfa xwe hilgirin. Lewma
sûbayên Osmanî jî her dem vê
tirsê tînin bîra wan. Lê ev
hewldanên alayan ên dilsoz jî
têra rawestandina Ûris nakin û di
adara 1916’an de Bedlîs û Mûş ji
aliyê Ûris ve tên dagirkirin.
Dema ku Ûris dikeve Serhedê,

hema bêje tu leşkerên Osmanî li
wir namînin. Hêzên herêmî jî bela-
wela bûne û hinek ji wan jî bi mal-
batên xwe ve reviyane herêma
Diyarbekir û Rihayê. Piştî ku artêşa
Osmanî hêzên xwe yên Çeneqeleyê
dikişîne herêma Bedlîsê, bilez ji
hêzên kurdan ên herêmî û bin-
mayiyênAlayên Îhtîyatî yên Siwarî
yekîneyên nû çêdike û navê van
yekînayan jî dike “Alayên Milîsan
ên Minekar”. Vê carê di nav van
alayan de serekên wek Fetilla Begê
Hesenî, Kor Huseyn Paşayê Hey-
derî tune ne, ew bi malbatên xwe
ve çûne. Lê Ebdulmecîd Begê
Sîpkî, Hecî Mûsa Begê Xweytî,
Cemîlê Çetoyê Pencînarî û Mala
Eliyê Ûnisê Qewmê Çiyê li cihê
xwe mane û li hemberî Rûs şer ki-
rine. Tiştekî din ê balkêş jî ew e ku
di nav vê pergala leşkerî ya nû de
êdî yekîneyên ku serektiya wan şêx
û meşayîx dikin hene.
Alaya Eşîra Xweytî ya Siwarî

di bin emrê Hecî Mûsa Begê
Xweytî de di Geliyê Bedlîsê de şer
dike û nahêle Ûris derbasî herêma
Botanê bibe. Yekîneyên bi navên
Mufrezeya Şêx Seîdê Nûrsî, Ta-
bûra Milîsan a Şêx Mesûm,
Alaya Milîsan a Şêx Şerîf, Alaya
Milîsên Darikî, Alaya Milîsên
Eşîra Xiyan, Tabûra Milîsên Pen-
cînarî, Alaya Milîsan a Cemîlê
Çeto, Tabûra Milîsên Çepaxçûrê
û Tabûra Mala Elîyê Ûnis (Ta-
bûra Milîsên Sasonê) jî li çar
aliyên Bedlîsê şer dikin.
Bi taybetî, Mufrezeya Seîdê

Nûrsî heya tevî şerê ku di navenda
Bedlîsê de diqewime dibe û li Gok-
meydanê bi şûr û xenceran şer
dike. Di dawiya vî şerî de, Seîdê
Nûrsî û xwendekarê wî yê meşhûr
Ebdurahîm Rehmî Zapsû dîl dike-
vin. Dema ku herêma Bedlîsê bi te-
vahî dikeve destê Ûris, êdî li xeta
Botanê jî tevahiya kurdan çekan ra-
dikin. Di xeta Darahênê, Qulp û
Dêrsimê de alayên nû tên çêkirin, ji

van alayan yek jî Alaya Milîs a
Eşîra Hesenanli ya Duyemîn bû
ku serekê wê jî Seyîd Riza bû.9

Geliyê Zîlan herêmeke çîyayî
ye ku dikeve bakurê behraWanê û
bi şiklê îdarî bi Erdîşê ve giredayî
bûye heya roja me. Gelî, ji sê çiqan
pêk tê; Çiqa Hecîdêran, Çiqa He-
moyan û Çiqa Bekiran. Van çiqan
navên xwe ji heman eşîran (Hecî-
dêrî, Hemoyî, Bekirî) girtine.
Dema kuAlayên Hemîdiyê hatine
çêkirin, van her sê eşîrên mezin û
eşîra Kalkî, Îskî û Mikaîlî konfede-
rasyoneke bi navê “Ademan” ava
kirine û tevî alayan bûne. Eşîrên
din ên herêmê yên bi navên Torin,
Xeloyî, Ecoyî tevî konfederasyona
“Heyderî (Heyderan)” dibin. Ev
her du konfederasyon paşê Geliyê
Zîlan di navbera xwe de beş dikin
ku sînor jî “Çemê Geliyê Zîlan”
bûye. Di herêmê de hem alayên
Heyderan û hem jî alayênAdeman
hebûne. Ev her du konfederasyo-
nên eşîran çend caran ji bo zozanên
wek “Tucî”, “Gulîzer” û “Walî
Beg” êrîşî hev kirine. Her çiqas
Mela Mihemedê Zîlanî ji eşîra He-
cîdêrî bû jî, gundê wî (Bonizî)
diket di nav erdê konfederasyona
Heyderan. Lewma ew jî êdî di nav
alayên Heyderan de cih digire. Lê
dema ku “Alayên Milîsan ên Mîne-
kar” pêk tên, êdî rola konfedera-
syonaAdeman zêde çênabe.
Alayên Geliyê Zîlan (di fermiyetê
de alayên Erdîş, Elcewaz û Panosê)
bi taybetî dikevin bin emrê Kor
Huseyn Paşayê Heyderî. Serekên
alayênAdeman ên wek Mihemedê
EvdîAxayê Mikaîlî firar bû, Qulî-
xanê Heso (ji ber ku demaWan ke-
tibû destê Ûris, wî jî Erdîş û
Çaxirbeg talan kiribûn) girtî bû, Si-
lêmanê Mamê (ji ber ku tevî opera-
syonên li dijî Şêx Şabedîn bûbû) ji
aliyê gel ve hatibû îzolekirin û Me-
royê Biro jî ji aliyê Ûris ve hatibû
kuştin. Lewma êdî li herêmê tu re-
qîbên Kor Huseyn Paşayê Heyderî
nemabûn. Dema ku beşek ji alayên
MilîsênAdeman (taybetî ji eşîrên
Bekiran û Hemoyan) bi mînekarî
derbasî aliyê Kor Huseyn Paşa
dibin, Paşa jî çend gundên Elce-
wazê (Qerekeşîş, Axçira, Arînçkûs,
Xornas, Pargat, Sîpan ku berê ev
gund ên ermenan bûn û paşa ew
talan kiribûn) dide wan. Dema ku
Ûris ji Wanê vedikişe, êdî li herêmê
tenê yekîneyên ermenan dimînin.
Qulîxanê Heso vê firsendê baş bi
kar tîne, (ku ji hefsê reviyabû) ji
çiyê berjêr dibe û tevî eşîrên din
êrîşî Erdîşê dike û Erdîşê ji erme-
nan distîne. Ji ber vê yekê, ji aliyê
dewletê ve tê efûkirin.10

Di dawiyê de mirov dikare bi-
bêje ku yekîneyên leşkerî yên kur-
dan peywira xwe baş anîne cih.
Piştî ku komara Tirkiyeyê tê avaki-
rin, êdî hewcehî bi van yekîneyan
zêde namîne û di nav 15 salan de
serekên van alayan tên tesfîyekirin.
Kor Huseyn Paşa, Ebdulmecîd
Begê Sîpkî û Hecî Mûsa Beg ji ber
ku piştgiriya Şêx Seîd kirine, tên
mişextkirin. Paşê Hecî Mûsa Beg û
Kor Huseyn Paşa direvine Sû-
riyeyê, li wir Hecî Mûsa Beg nex-
weş dikeve (dibe zatûre) û di sala
1928’an de dimire; Kor Huseyn
Paşa ji aliyê lawê wî yê bi navê
Medenî ve di 1929’an de tê kuştin.

Ebdulmecîd Begê Sîpkî li mişex-
tiyê (Qeyserî) di sala 1930’an de ji
ber krîza dil dimire. Esedê Xalit, di
salên 1920’î de li gor îdiayan
dewlet jehrê didê û ew dikuje.
Seîdê Nûrsî jiyana xwe li mişextiyê
derbas dike. Xalit Begê Cibrî di
1925’an de û Seyît Riza jî 1938’an
de tên dardakirin.
Dewlet dîsa jî wek saziyeke

alîkar “milîstî”yê ji holê ranake û
diparêze; alîgirên xwe yên eşraf
û di çarçoveya feodalîteyê de en-
damê eşîrên bêhêz û bêpopularîte
di bin vê saziyê de berhev dike û
di serhildanên kurdan de (1921-
1938) bi kar tîne.

Di despêka Şerê Cî-
hanê yê Yekemîn de,
dewleta Osmanî dix-
waze ji layên eşîran
baştir îstifade bike. Bi
vê armancê wan ji-
nûve saz dike û vê
carê jî navê van

alayan dike “Alayên
Îhtiyatî yên Siwarî” û
wan bi Artêşa Çare-
mîn ve girêdide

Di Şerê Cîhanê yê Yekemîn de eşîrên kurd

